
320 hitz

Artoaren mamua 

INGURUMENA. Amerikatik Europara heldu da artasoroetan kalte handiak eragiten dituen kakalardo mota bat.

eneko salaberria - DONOSTIA 

Kakalardoak eta orokorrean intsektuak, oso ezezagunak dira oraindik orain. Ingurune anitzetan bizi dira, basamortu idorretatik oihan hezeetara, eta egunero aurkitzen dira espezie berriak. Kakalardoen artean, krisomelidoen familia ugarienetarikoa da, 37.000 espezie baititu. Espezie askoren elikagai nagusia landare eta zuhaitz zatiek osatzen dute, horregatik, maiz, triskantza izugarriak eragiten dituzte nekazal lurretan. Horren adibide garbia Diabrotica virgifera virgifera izeneko zomorroa litzateke. 

Zomorro horrek, artoaren landarearekiko mendekotasuna du, bai larba-fasean eta heldutasunean ere. Horrela, arrautzatik irten bezain laster, gertuen dagoen arto landarearengana jotzen du larbak. Behin aurkituta, sustraiak zulatzen ditu, landarearen absortzioa eta izerdi landugabearen garraioa oztopatuz. Ondoren, pupa-fase labur baten ostean, heldutasuna lortu eta arto landarearen hosto eta artaburuko zuntzetaz elikatzen da. Beraz, artasoroen biziraupena oso zaila gertatzen da kakalardoa bizi deneko eremuetan, eta hor dago koska. 

Zomorroaren jatorria Hegoamerikan eta Erdialdeko Amerikan aurkitu arren, XX. mendearen erdialdetik aurrera Ameriketako Estatu Batuetako artasoroetan hedatuz joan zen. Estatu Batuetan, 250 miloi tona arto ekoizten dira urtero, mundu-mailako ekoizpenaren %40. Horregatik, kakalardo honen aurka egiteko eta galdutako artoa konpentsatzeko, diru asko erabiltzen du bertako Gobernuak urtero-urtero (1.000 miloi dolar inguru). 
Baina intsektua Europara iritsi da eta hedapena geldiezina da. Dirudienez, Estatu Batuetatik 1992an iritsi zen kontinente zaharrera , Belgradora hain zuzen ere. Urte hartan, Belgradoko aireportu inguruan aurkitu zen lehen aldiz eta geroztik beste hainbat herrialdetan aurkitu izan da, Hungarian, Kroazian, Errumanian, Herbeheretan, Italian edota Frantzian esaterako. Euskal Herrian oraindik ez agertu arren, intsektuak duen hedapen-abiadura azkarra kontutan izanik, urte gutxiren buruan gure artean aurki liteke. Azken ikerketa baten arabera, hiru sarrera ezberdin eta independente eman direla ondorioztatzen da. Ikerketan, herrialde ezberdinetako kakalardoen aldakuntza genetikoa aztertu dute, DNAren mikrosateliteak lanabes moduan hartuz. 

Intsektizidetaz arduratzen diren enpresek zein kakalardoarekiko immuneak diren arto-landare transgenikoak bilatzen dituzten laborategiek, interes ekonomiko argiak dituzte Diabrotica virgifera virgifera kakalardoaren zabalakundean. Horregatik, kakalardoaren inbasioaren zioa auzitan jartzeko modukoa da guztiz. 

